
    Собрание на Република Македонија
ИЗВЕШТАЈ
од Работната група на парламентарната димензија на Процесот за соработка во Југоисточна Европа за Десеттата конференција на претседателите на парламентите на ПСЈИЕ

Земјата домаќин го презеде претседателството со Процесот на соработка во Југоисточна Европа (ПСЈИЕ) на Самитот на шефови на држави или влади, на 15 јули 2012 година, но заради парламентарните избори и конституирањето на Народното собрание во Белград, не беше одржана Десеттата конференција на претседателите на парламентите на ПСЈИЕ. Претседателот на Собранието г. Трајко Вељаноски на 30 јули упати писмо до претседателите на парламентите на земјите членки, претседателите на Европскиот парламент, Парламентарното собрание на Советот на Европа и Парламентарното собрание на ОБСЕ, како и до генералниот секретар на Советот за регионална соработка за определбите, приоритетите и предвидените активности во текот на едногодишното претседателство со парламентарната димензија на ПСЈИЕ. Согласно со Меморандумот за разбирање за меѓупарламентарна соработка во Југоисточна Европа од Софија 2008 година е информирано дека се планира организирање на  сите претходно практикувани форми на регионална парламентарна соработка,  од меѓународни конференции и работни состаноци, преку непосредната соработка со другите регионални парламентарни собранија и иницијативи, како и со цивилното општество на национално и регионално ниво, до Десеттата конференција на претседателите на парламентите на земјите членки на ПСЈИЕ.

Второто едногодишно претседавање Собранието го започна со одбележувањето на 15-годишнината од Првата конференција на претседателите на парламентите, одржана во Атина 1997 година.  По тој повод на 15 и 16 април 2013 година е организирана Меѓународна конференција на тема "15 години на парламентарната димензија на ПСЈИЕ - минатото, сегашноста и европската иднина на регионот". На Конференцијата учествуваа и дадоа забележителен придонес претставниците на парламентите вклучени во парламентарната димензија на ПСЈИЕ. Во дебатата стана збор за почетоците, достигнувањата, предизвиците и перспективите на регионалната парламентарна соработка, во контекст на европското единство. Констатирано е дека во изминатиот период ПСЈИЕ израснал во автентичен глас на регионот, кој во европски контекст е прифатен како адекватен и динамичен форум за дијалог и соработка, во кој парламентарната димензија има значајна и забележителна улога.

На 15 и 16 април 2013 година, во Скопје е организирана Меѓународна конференција на тема "Европската интеграција низ соработката на парламентите, граѓанското општество и независните регулаторни тела во Југоисточна Европа", на која учествуваа претставници на парламентите, на националните совети на европските движења и на независните регулаторни тела во ЈИЕ. Дискусиите беа поделени во три теми: европската интеграција и проширувањето, низ соработката на парламентите, граѓанското општество и независните регулаторни тела во ЈИЕ; демократијата и човековите права меѓу законодавството и општествените практики; економската криза - предизвик за солидарното дејствување на парламентите, граѓанскиот сектор и регулаторните тела. Усвоена е и Заедничката изјава во која е нагласена потребата за континуирана регионална соработка, која придонесува за подобрување на интеракцијата меѓу парламентите, независните регулаторни тела  и организациите на цивилното општество, согласно со владеењето на правото и заштитата и унапредувањето на човековите права.
Имајќи ја предвид инцијативата од Финалната декларација од Осмата конференција од  Анталија  2010 година, која е повторена и во Финалната декларација од Деветтата конференција од Бечичи 2011 година, како и усвоениот извештај за активностите на Работната група на парламентарната димензија на ПСЈИЕ во текот на претседателството со ПСЈИЕ на Белград, особено внимание  е посветено на имплементацијата на определбата за натамошно институционализирање на парламентарната димензија на регионалната соработка, што води кон воспоставување на Парламентарно собрание на ПСЈИЕ. Работната група на парламентарната димензија на ПСЈИЕ по нејзиното конституирање во Подгорица и започнатата дискусија за Предлогот на сеопфатниот извештај за развој на парламентарната димензија на ПСЈИЕ, одржа четири состанока во Белград, при што врз основа на двата институционални модела беше подготвен Предлогот на консолидираната верзија на можниот компромисен предлог на Парламентарно собрание - ПСЈИЕ ПС.
Тргнувајќи од  претходните дискусии и документи во текот на актуелното претседателство, под раководство на пратеникот г-ѓа Ермира Мехмети Деваја, се одржани четири состанока на Работната група во кои дојде до израз заедничката готовност да продолжи конструктивната и сеопфатна расправа за целите, задачите, организационата структура, деловничките правила, секретаријатот и финансирањето на идното парламентарно собрание. Подготвени се и е водена расправа за Предлогот на  процедуралните правила, Предлогот на сеопфатниот извештај за можен компромисен модел на Секретаријатот на Парламентарно собрание на ПСЈИЕ и Предлогот на документите на Десеттата конференција на ПСЈИЕ.
Работната група ги подготви и усвои со консензус Предлогот на заедничката изјава и Предлогот на финалната декларација од Десеттата конференција на претседателите на парламентите. Сите други  документи на Работната група ќе бидат усогласени со горенаведените документи откако тие ќе бидат усвоени од претседателите.

Раководејќи се со потребата за транспарентноста и запознавање на експертите и јавноста со идеите, пораките и заложбите во усвоените документи како во изминатиот 15-годишен период, така и во текот на актуелното претседателство со парламентарната димензија на ПСЈИЕ е пристапено и кон издавање на пригодни публикации. Публикувањето на документите и истражувачките трудови од оваа област е од значење за визибилноста на ПСЈИЕ и изградување на свеста и на поддршката на широката јавност за меѓусебно разбирање, солидарноста и добрососедската соработка во регионот.

